
Transcription

[E3r] Vous pensez, ma dame, pour voir:
Talent je n’ay d’amy avoir

Qui ne soit du tout a ’honneur

De mon oncle, mon cher seigneur;
Autrement je seroys traystresse.
La Duchesse

Vous estes tres bonne maistresse
Qui avez apris le mestier

Du petit chiennet affaictier,
Chastellaine, tant vous en dy.

La Chastellaine

Helas, vray Dieu, dont vient cecy?
Maintenant je suis bien trahye!

Dont procede la villennie

Qui sur moy a esté gectee?

Las, chetive, desconfortee!

Or congnoys je bien maintenant
Que failly a au convenant

Mon amy que tant fort j’aymoye.
Helas! Mon soulas et ma joye,
Mon plaisir, toute ma lyesse,
Pas bien n’avez tenu promesse;
Quel desplaisir vous ay je faict,
Ne en quoy vous ay je forfaict?
Certainement jour de ma vie

